
Рифма — шанчăклă юлташ

Пăрăнма памасть çултан.

Тепĕр чух вăл тупăнмасть,

Сăвă çырăнмасть, ăнмасть.



Тупăнсан, савăнтарать,

Пит-куçа çăвăнтарать.

Ывăнсассăн, хĕрхенет,

Ăшăтать чун-чĕрене.



Хăйĕн вăй-хăвачĕпе

Рифма вăл тăпачă пек!

Çĕкленсе çӳлтен çапать,

Çĕнĕлле вут-хĕм сапать,



Тĕксĕмми такăнтарать,

Йĕркерен тухса тарать.

Витĕмлĕ сăмах кĕрлет

Çутçанталăкпа пĕрле.



Сăвăç ĕçĕ тарлă та,

Çав тери ытарлă та.

Тăрăшать вăл ахаль мар —

Шухăш-туйăм çухалмасть.



Ӳркенсессĕн тĕпчеме —

Тухаймастăн тĕнчене —

Шеллемесĕрех хăвна

Туптасам ăсталăхна.



Сапăрлăх çитмен чухне

Сăвăçă сутать чунне.

Харкашу, шăв-шав вара

Вĕрентмест çынна ырра.



* * *

Рифма чăвашла — састаш,

Маншăн шанчăклă юлташ.

Мухтаса чыслар ăна

Чăрсăр çул шыравçăна.

  